
BrahMos missiles agi Pakistan
tesem ajak atongtsü: Rajnath Singh

Tanvi Sharma Junior World
Championships finals-i iogo

Peren nung AFS aliba sangdonger
Dimapur, October 18, 2025
(TYO): Peren district aser
temeket nung African Swine
fever aliba indang July 29, 2025
nü Office Order agütsüba magien
lir ta Peren Deputy Commissioner

Hiazu Meru-i metetdaktsüogo.
Tang nungi district telungi

akshi aser ak bener aruba
noktanger aser aibelenertem
ozüng tapet agi merenshitsü ta
Peren DC-isa metetdaktsü.

NDPP-i NPF den ka küma lokteptsü bangjemtepogo

Kohima, October 18, 2025
(TYO): Nationalist Democratic
Progressive Party (NDPP)-i
Naga People's Front (NPF) den
ka küma lokteptsü Honibarnü
bangjemtepogo.

Capital Cultural Hall, Kohima
nung party president Chingwang
Konyak, Chief Minister Neiphiu
Rio, Deputy CM T R Zeliang,
minister aser MLA tem den party
tanishir aser züngsemtem 6th
General Convention nung iba
lemtet agiogo.

Iba mungdang nung NDPP
züngsemtem aden aser parnoki
NPF kübok ka küma lokteptsü
asüngdangba onük benoka
lemsatep. Iba atema mapang
talangka olemtepba sülen NDPP
Constitution nung lateta aliba
ama bangzüng ka renem.

Iba bangzüng ajanga NPF-i
regional political party ka küma
lokteptsü asüngdangba
pelashishia agizüker aser iba ya
Naga nunger taginüba aser Naga
nunger atema lir ta NDPP-i
lemtet.

NPF-i kanga shisa kaa aser
asadanger iba mera agiogo aser
ka küma loktepba ajanga Naga
nunger taginübatem atema
regional force tashitait ka akümtsü
ta NDPP-isa bangjemtep.

Telok ana ka küma loktepba
ajanga regionalism tashi aittsü
aser Indo-Naga yimten
tebilemtsü atema lemtet tajung ka
agiba nung yariteptsü ta NDPP-
isa ashi.

"Regional political party ana
ka küma loktepba ajanga asen
mangdang aser taginübatem
akangshitsü" ta parnok bangzüng
nungsa shia lir.

NDPP President Chingwang
Konyak aser Chief Minister
Neiphiu Rio na lenisüba ajanga
party iba jenjang tashi anir
arutetba atema tenüngsang
agütsür ta NDPP bangzüng
nungsa shia lir.

Iba bangzüng ya NDPP
Resolution Committee ajanga
benok. Iba luden nung K.G.
Kenye (Convener), H. Chuba
Chang, Ahovi Zhimomi,
Benjamin Lorin, aser Merentoshi
R. Jamir (Member Secretary)
nunger lir aser teloki teka
metongtepa bangzüng agizüka
liasü.

Iba ajanga NDPP aser NPF
lokteper regional political ka
akümtsü aser iba ajanga
Nagaland yimtenren putiotsü
nung temelenshi ka angutsü.

October 21, 2025 nü NPF
General Convention nung telok
ana ka küma lokteptsü sentong
lir. Iba anogo ya NPF 63 buba
Foundation Day lir.

NPF convention jakdang
NDPP aser NPF lennirtem
ajurutepa sendentem mena
arudar aser iba ya ka küma
loktepba maparen renemtsü aser
ketdangpur tasentem shimtsü
atema lir.

NDPP ya NPF nungi balaka
razüka orr akümba telok ka lir.
2017 nung Chief Minister Rio
party nungi züngdokba sülen
NDPP tenteta liasü. Osang
angazükba agi Chief Minister
Neiphiu Rio-i NPF len anitsü.

NDPP-i NPF den ka küma
loktepba ya otsüsütsü mapa ka
lir aser regional longjemba den
Naga tebilemtsü tashi aittsü atema
Tsüngremi inyakba mapa ka lir
ta Chief Minister Neiphiu Rio-i
ashi.

"Tanü party ana ka küma
loktepba ya political strategy ka
dang  masü saka regional party
tashitait ka akümtsü atema mera
agiba ir. Iba ajanga asen nübortem
taginüba atema ola adoktsü aser
Naga yimten tebilemtsü asoshi
mapa tajungba inyaka otettsü" ta
Rio-i ashi.

"2017 küm tentetba sülen
NDPP ajanga takok aika nguteta
aruogo. Tanü party jenjang tajung

NDPP purtem 6buba General Convention alidang tangokna noksa nung angur.

nung lir aser absolute majority lir.
Tanga political party tem aser
independent temi asenok pusema
nungiter aser opposition maliba
sorkar ka asenoki yimsü asür. Iba
takok ya president nungi tenzüker
booth-level workers-i bendanga
agüja inyakba ajanga lir" ta paisa
metetdaktsü.

"NDPP president Chingwang
Konyak ya aika ajangshia aruba
aser takotet lennir ka lir aser pai
iba jenjang tashi party len anir
aruogo. Ano Secretary General
Abu Mehta aser party
ketdangsürtem den MLA temi
meranga inyakba atema
tenüngsang agütsür" ta Rio-isa
ashi.

NPF jakdang United
Democratic Front (UDF) nung
züngsem asüba bilemteter aser
NPF-i tanaben aruba ya kü
"parent party" dangi arur ama
bilemer. Northeast nung regional
party tejentiba nung adentsüba ya
maongka ka lir aser iba party
ajanga Naga putiotsü, maitsü aser
sobaliba kümzüka arur, ta paisa
metetdaktsü.

NDPP-i BJP den sendaktepba
ya "political necessity" ka ama
maneni aotsü aser iba ya
Nagaland state tensa süngjema
alitsü aser renloktsü atema lir, ta
Chief Minister Rio-isa ashi.

Election Commission-i NDPP
de-registration asütsüba ken o
tawa tu agienogo aser iba ajanga
lokteptsüba lenmang
lapoktsüogo. Onok aitsüsa kecha
mali aser Tsüngrem taochi ajanga
mapa ajak tiptemogo ta paisa ashi.

Züngsem ajaki NDPP indang
motto "Deeds, Not Words" nung
noktaktsü ayongzüker. Nagaland
tejakleni aotsü atema regional
forces ajak longjemtsüla aser
political party temi asen nübortem
asoshi longjemra tangari asenok
sülen anidaktsü, kechiyong
telongjem ajanga dang tejakleni
otettsü, ta Rio-isa ayongzük.

Dimapur nung firecrackers amshiyim metetdaktsür
Dimapur, October 18, 2025
(TYO): Sensotemi benjung
mongpu eco-friendly aser
tebilemtsü bena amungtsü
ayongzüker ta Commissioner of
Police, Dimapur, Aotula  T.
Imchen, IPS-i metetdaktsüogo.

Diwali aser iba mesükba
benjungmung nung aonung 8:00
ako nungi 10:00 ako tashi dang
firecrackers amshitsü melatsü.
Ano Christmas Eve aser New
Year's Eve nung aonung 11:55
nungi 12:30 ako tashi dang
melatsü ta CP Dimapur-i
sangdong ka nung ashi.

Ajisüaka, Petroleum and
Explosive Safety Organization
(PESO) ajanga agizükba
Reduced Emission mesüra
Green Crackers dang amshitsü
aser licensed traders-ia item ya
dang ayoktsü melar ta CP-isa
ashi.

Maneni, silence zones
(hospitals, schools, courts, aser
tamangba yimsü dak sendakba
tesemtem) meketa 100 meters

telongtet nung firecrackers
apoktsü memelar  ta la isa
metetdaktsü.

Talisa permissible noise limit
adena atuba firecrackers
amshitsü memelar ta Aotula T.
Imchen, IPS-isa ashi.

Burma Camp nung ozüng
alema inyakertem apu

Dimapur, October 18, 2025
(TYO): Dimapur kübok Burma
Camp Traffic point nung nisung
kari street vendor ka dak teka
sangshiba aser food cart
raksatsüba ken o ka East Police
station nung benoka liasü.

Iba ken o atema Dimapur
Police-i October 18, 2025 nü
mezüng nisung pezü apu aser
parnok dang asüngdangya sülen
nisung anati iba mapa inyakba
kuli ngua puogo.

Burma Camp nung food cart
vendor shop ka nung
mepetmesü tila ka adokba sülen
iba lendong atalok ta police-i
kulitem ngutetogo aser iba
mapang amshiiba gari pua lir.

AP nung Assam Rifles amakba
atema NSCN/GPRN-i tenüng agir
Dimapur, October 18, 2025
(Agencies): Arunachal Pradesh
kübok October 16 4 Assam Rifles
check post amakba atema
NSCN/GPRN (Yung Aung)-i
tenüng agiogo.

Changlang district kübok
Hahman yimtsüng nung parnoki
Assam Rifles check post amak
ta NSCN/GPRN (Yung Aung)-i
sangdong ka nung ashi.

"Iba lendong atalokba sülen
Indian forces-i parnok akoksaba
miimbangtsü atema iba tesem
shibanga liasü, anungji tang tashi
nung sepaitem asüba osang
mejangjateter" ta parnokisa ashi.

Tesüiba ita ishika India-i
NSCN/GPRN jashidaktsütsü,
tepsettsü aser samatsütsü
maongka agia arur aser iba
ajanga Naga national movement
nung timtem agütsür ta NSCN/
GPRN-isa ashi.

"Kechi ajurudir ajuruaka

NSCN/GPRN-i ozü lima aser
nübortem kümzüka ayutsü
mission atema noktaker. Indian
military-i ozü lima toktsür mao
tashi onoki tactical strikes maneni
inyaktsü" ta NSCN/GPRN-isa
metetdaktsüogo.

"Onoki patrols, cantonments,
outposts, camps aser bunkers
amaktsü. Onoki parnok
mulungjang nung tetsübo aser
terata adokdaktsütsü. Tan
amakdang Indian armed forces aika
taküm samaogo" ta parnokisa ashi.

Naga army tactical unit-i iba
tasütait mapa inyakba atema
tenüngsang aser tetushi agütsür
ta NSCN/GPRN-isa ashi.

Külen, Tinsukia district kübok
Kakopathar nung ULFA-I teloki
19 Grenadiers amak. Iba mapa
tajung atema onoki ULFA-I
züngsemtem nem tenüngsang
agütsür ta NSCN/GPRN-isa
metetdaktsü.

Kohima, October 18, 2025
(TYO): Federal Government of
Nagaland (FGN)-i October 18,
2025 nü "Naga National Martyrs'
Day' mungogo.

Kohima anasa Chedema
Peace Camp, Chedema nung
"Lest We Forget" omen nung
ajemdaker iba anogo amung.

Iba sentong nung yimtsüng
aser jila balala nungi nisungtemi
narotem yutsü aser minute 2 ola
madoki taküm bendang
agütsürtem bilemtet.

Asen lima, asen nüjiso, asen
putiotsü, asen libaliro aser asen
nübor akhüm kümzüka ayudang
taküm bendanga agütsürtem nem

tetsuhi agüja Naga National
Martyrs' Day amunger ta FGN-i
metetdaktsü.

1952 küm October 18 nü
Jotsoma nunger Zasibito Nagi
khaset. Iba jagi kümshia October
18 nü Zasibito aser Naga nüjiso
atema taküm bendanga agütsür
ajak tushi iba anogo amunger.

Naga National Martyrs' Day
ya meyipa reprangshiba aser
Tsüngremi asenok yariba
bilemtetba anogomung ka lir. Iba
anogo nungsa asenok
teinyaktsütem akangshir aser
taküm bendanga agütsürtem
ajanga asenok ajungmesor ta
FGN-isa ashi.

"Asenoki maneni taküm
bendanga agütsürtem nem akhüm
tetushi agütsür. Asenok maitsü
mesamai kin ka aser linük ka ama
alitsü atema parnoki taküm
bendanga agütsü" ta Chedema
Peace Camp nung Kedahge
(President) Kezha Angami-i ashi.

(Maneni tapak 2 nung...)

FGN-i Naga National Martyrs' Day' amung

NSLSA-i tetushi agütsüba sentong ayongzüka agi

Dimapur, Mongputeni/
October 18 (TYO): Nagaland
State Legal Services Authority-
i Honibarnü Panel Lawyer,
Legal Aid Defense Counsel &
Para Legal Volunteer tem nem
2025 küm atema Best
Performance Award agütsüba
sentong Japfü Hotel, Kohima
nung ayongzüka agiogo.

Tetushi ya NSLSA Member
Secretary, Neiko Akami, NJS-i
agüja liasü.

Panel Lawyer tem rongnung
2025 atema Best Performance
tetushi ya Retainer Lawyer,
Kohima DLSA Sunjib Rana
nem agütsü. Kohima DLSA
kübok obendanger ka ama pai
ajak nem ochi obendang
agütsütsü atema bendanga
agüja inyakba atema iba tetushi
agütsü.

Retainer Lawyer ka ama
Rana-i, bendanga agütsüba, aria
bilemtsüba amala Legal
Services Authority
tamendakdak sayua temzüng
ozüng tsütsü teyari agütsüogo,
aser ken o balala bentettsüba

den lokti nem legal expertise
agüja tekübokba jenjang nung
alirtem nem parnok temeden
agütsüogo.

Best Para Legal Volunteer
(PLV) tetushi ya Longleng
DLSA kübok PLV Yingli A
Kiekung nem agütsüogo. Pai
lokti aser justice delivery system
na sendakteptsür ama shilem
agia tangar asoshi aria bilemja
bendanga agüja seivice tajung
agütsüba den tangazükba balala
agütsüba asoshi iba tetushi
agütsüogo.

Paisa, Longleng nung legal
awareness sentong ayongzüka
agiba nung teyari agütsü aser
Victim Compensation agitsü
atema sexually assaulted victim
tem nem councelling aser loan
magütsüi alirtem bank den ken
o bentettsü atema counselling
agüja liasü.

Kasa mapang nung Best
Legal Aid Defense Counsel
tetushi ya Deputy Legal Aid
Defense Counsel, Dimapur
Sentimenla nem agütsüogo.
Dimapur nung Legal Aid

Defense Counsel System
(LADCS) kübok legal teyari
agütsüba atema la nem iba
tetushi agüja liasü.  Lai legal aid
Court based ken o 100 dak tema
agizük aser ken o shilem 50 dak
tema bentettsüogo.

Tetushi agizükertem nem kuli
kaket aser senpet agüja liasü.

Maneni "Justice for All:
Through the Lens of Legal Aid"
omen nung ajemdaker
Nagaland State Legal Services
Authority-i October ita National
Legal Services Day, amenoker
küm 30 ajungba nüngdem nung
National Photography & Art
tetoktepba ka ayongzükba nung
takok angurtema iba sentong
nung sangdonga liasü.

Takok angurtem nem kuli
kaket aser senpet agütsü.

Takok angurtem ya Kiphire
DLSA (documentary- 1st
prize); Alopeni, Grace Higher
Secondary School, Kohima
(art- 2nd position) aser Laxmi,
Razhükhrie Higher Secondary
School, Kohima (Art- 3rd
Position) nunger liasü.

Tabelen nungi Yingli A Keikung, Sunjib Rana, Member Secretary Neiko Akami,
NJS & Sentimenla.

Dimapur, Mongputeni/
October 18 (TYO): Ministry of
Tourism, Government of India-i
teyari agüja Nagaland Tourism
department-i October 24 aser 25
nü Nagaland House, 29 - Dr. A.
P. J. Abdul Kalam Road, New
Delhi nung 4buba Autumn
Festival ayongzüka amungtsü.

Autumn Festival ya 26buba
Hornbill benjung tenzüktsüba jili
sentong ka lir, aser küm asem
takok ngua amungba sülen
taküma maneni tejangraba aser
mera taketba amungtsü renema
lir.

Delhi nung alirtem aser talisa
Nagaland-i moteter nem Hornbill
benjung ajangshidaktsütsü, aser
iba benjung nung shilem agitsü
jangrartem nem benjung indang
jelia metetdaktsütsü nükjidong
nung iba benjung ayongzüka
amunger.

Benjung nung Minister for
Tourism, Art and Culture,
Government of NCT Delhi Kapil
Mishra tongti tejaoker asütsü.

Minister of Tourism and
Higher Education, Government
of Nagaland Temjen Imna-i,
"taoba mapang iba benjung ya
asemben mungogo, aser Delhi
nung aliba nüburtemi kanga junga
agizükogo. Takok anguba ajanga
ajungmesoba den Delhi nung
alirtem nem Nagaland indang tali
metetdaktsütsü asoshi onoki
taküma iba benjung
ayongzükogo. Iba benjung ya,
tajangshiba ka, tejaokba ka ama
aser Nagaland indang
metetdaktsütsü aser sobaliba

tesendaktep koba ajanga asenok
alena toktsür aji tali
akangshitsütsü asoshi lir," ta ashi.

Taoba mapang ama anogo
ana amungba benjung mapang
Naga brand aser artist temi
shilem agitsü. Parnoki
chiyongtsü, handicrafts, textiles,
art, aser kenten menü
tajungtibatem sayutsü. Benjung
mapang Colored Keys, India's
Got Talent nung Mahila Band
aser The Eastory Project amala
nüngtugu artist tem densema
artist balalai shilem agitsü.

Benjung nung shilem agitsü
aliba brand tem rongnung Made
in Nagaland, Kintem,
Department of Sericulture,
Department of Horticulture aser
Department of Tribal Affairs
nunger densema tanga brand
balalai shilem agitsü.

Chiyongtsü ayokba stall tem
nung Naga nunger chiyongtsü
balala agütsütsü aser benjung
mapang sütakba aser handicraft
balala yanglua sayutsü.

Benjung mapang international
jenjang nung yoktettsüsa
puratiteta yangluba jewellery aser
textile balala sayutsü aser iba den
state nungi nüngtugu kentener,
choir aser kentenba telok balalai
shilem agitsü.

Benjung mezüngbuba anogo
tejaokertemi dang shilem agitsü,
saka tanabuba anogobo taruner
ajak atema lapoktsütsü. Hornbill
benjung ya 2000 küm tenzük
aser India nung benjung tulutiba
ka kümogo aser taküm agi
26benbuba amungtsü lir.

Delhi nung 4buba Autumn Festival amungtsü

Secretary, Angelina Tajen, IAS with officials and representatives from Nagaland at the National
Conclave on Adi Karmayogi Abhiyan at Vigyan Bhawan, New DElhi on 17th October 2025.

Dimapur,  Mongputeni/
October 18 (TYO): Ministry
of Tribal Affairs,  GoI-i
ayongzüka October  17 nü
Vigyan Bhawan, New Delhi
nung Aadi Karmayogi National
Conclave agiogo. Iba sentong
nung India Tir Droupadi Murmu
tongti tejaoker liasü.

Sentong nung ano Minister
for Tribal Affairs, Jual Oram
aser tanga minister, ketdangsür
aser linük kübok kin balala
nungi lenirtemi shilem agia
liasü. Iba sentong ya "Adi
Karmayogi Abhiyan," dak
rangloker agi, koba linük nung
tribal tem nem tashi agütsütsü
aser  decentralized tr ibal
leadership ecosystem ka
yangertsü atema national
movement ka lir.

Tr ibal tem nem tashi
agütsütsü nüngdakba indang
lemsatepba mapang India Tir
Droupadi Murmu-i,  iba

Abhiyan indang nükjidongji
tribal tem aliba yimtsüng ajak
tangar  dak memetaloki
lidaktsütsü, aser linük terenlok
nung tribal tema shilem
agidaktsütsü atema lir, ta ashi.

Iba sentong nung Tir
Murmu-i, iba Abhiyan benoka
inyaksangshiba dak sendakba
nung tajungtiba shilem agiba
state,  distr ict , block aser
Integrated Tribal Development
Agency tem nem tetushi agüja
liasü. Iba sentong kanga takok
ngua benokba atema Madhya
Pradesh nem tetushi agütsü
aser   Dimapur  aser Phek
district na nema Dharti Aaba
Janbhagidari Abhiyan kübok
best  performing district
naroküm agüja liasü.

Iba sentong ya "Tribal
Village Vision 2030," dak
rangloker agi, koba tribal tem
terenlok asoshi rangloker lir.

Iba scheme yagi lenirtem

anitettsü atema training agütsür
aser tribal temi amokbanger
aliba district 550 kübok tribal
tem aliba yimtsüng lakh ka nung
"change-leaders" lakh 20 nem
training agütsütsü sentong lir.
Item lenirtem dang ya "Adi
Karmayogis" aser "Adi
Sahyogis," ta ajar aser parnok
yagi governance atema
tanirtem aser service balala
agütsürtem ama
inyaksangshitsü.

Tarutsü nung tribal
entrepreneurship ajungkettsü
atema "Tribal Business
Conclave" ka sangdongogo, koba
November 12, 2025 nü agitsü.

Secretary GoN Angelina
Tajen, IAS-i anir Nagaland
nungi Rural Development,
Social Welfare, Health &
family welfare,  Education
ketdangsürtem aser  tanga
lenirtemi iba Conclave nung
shilem agia liasü.

Aadi Karmayogi National Conclave nung Dimapur & Phek dist. tushi

Dimapur, Chümoukedima, Niuland Akhoyatsür Telungjem
lokti senden nung amolartemi ken atenba noksa nung angur.
Iba senden ya parnok kimen kidang October 18,2025 anogo
nung liasü.

FGN-i Naga National ... (TAPAK 1 NUNGI...)
Asen kidanger India-i asen lima

atsünga agiba anema raradang
Jotsoma nunger Zasibito Nagi
mezüng khaset. Ajisüaka pa sülen
tebur aser tetsür, tain aser tanur
aikati Naga lima atema taküm
bendanga agütsüogo, ta Kezha
Angami-isa ashi.

Region shia aser Nagaland
nung kinük ajungalen taküm
bendanga agütsürtem lir aser
parnok azüji asen lima nung
yimoka lir ta FGN president-isa
ashi.

"Parnoki taküm aser  azü
tenlaba bilemtetdang parnoki asen
linük asoshi aliba bilemtetdi.
Asenok aliba tesem nung parnok
ali  aser  asü aser  asen l ima
yangerteta yutsü. Asenok ka
akümtsüla, linük meimtsüla aser
ochi den nükjidong yur taküm
bendanga agütsürtemi inyakba
ama asen linük asoshi inyakdi" ta
paisa ayongzük.

Iba sentong nung
kinungertem aser kidong tenüng
nung Neingusie Nagi-i "Legacy of
Zasibito Nagi" onük jembi, Dr.
Jalhutsii Chase-i kinunger aser
kidong tenüng nung
"Remembering the Sacrificial
Death of Pelesato Chase",

Yimkhiung Union Koh ima
President A. Akum Yimkhiung-i
"Huker, 24th March 1955: From the
Theatre of the Indo-Naga War"
aser Settsii Senso Telongjem,
Kohima President  Dr.
Longpuremen Jamir-i "Massacre
at Settsii,  16th June 1956"
onüktem jembia liasü.

Maneni, Moa Emchen-i
"Mangmetong: From the Horrors
of Grouping under the Indian
Armed Forces",  Pochury Hoho
Western Nagaland General
Secretary Sachutho Pojar-i
"Matikhri i Massacre, 6th
September 1960", Sumi Baptist
Church, Kohima Associate Pastor
Women Kuholi Chishi-i "A Time
for Everything" aser Poumai
Baptist Church Kohima Youth
Director Johnny Rozhemai-i "The
Helper of Israel" onüktem jembia
liasü.

Sentong nung mendenji
Yapangnaro Longkumer liasü aser
Nagaland Baptist Church Council

Finance & Property  Secretary
Rev. Noksa Chiu-i Lai zünga
sarasadem aser  Chakhesang
Baptist Church, Kohima Pastor
Rev. Vikuo Rhi-i Linük atema
sarasadem.

New Delhi, Mongputeni/
October 18 (Agencies):
Pakistan amokmerenba olen ka
nung Honibarnü Lucknow yimti
nung sentong ka nung
jembidang Defence Minister,
Rajnath Singh-i, BrahMos
missiles agi Pakistan tesem ajak
atongtsü; Operation Sindoor
mapang nung tatalokbatemji
tetendangba ka dang liasü, ta
metetdaktsü.

Operation Sindoor ajanga
takok angubaji India yimya lir ta
kuli sayuogo, ta pai ashi.

Rajnath Singh den külemi
Uttar Pradesh Chief Minister
Yogi Adityanath nati Lucknow
kübok Sarojini Nagar nung aliba
BrahMos aerospace unit nung
yangluba mezüngbuba shilem
BrahMos missiles sayatsüogo.

Singh-i, BrahMos ya India
nunger tashi tuluba akümba
temaitsü ka lir, ta ashi.

"BrahMos ya missile dangbo
masü saka iba ya India nunger
asalentong nung temelung
lemtetba kuli lir. Army nungi
tenzüka Navy aser Air Force
ya asen defence atema tongti

tongshi kümogo," ta pai
metetdaktsü.

"Pakistan nunger litsü ajakji
BrahMos missiles agi ayimjema
lir. Operation Sindoor mapang
tatalokbatem tu tetendangba
dang lir. Iba operation ajanga
Pakistan-i rajemogo. Operation
Sindoor ajanga takok angubaji
tatalokba tilaka dang masü saka
takok angubaji asen yimya lir ta
kuli sayuogo," ta pai
metetdaktsü.

Operation Sindoor ajanga
India nunger temelung lema
kümogo aser India-i alima dang
BrahMos tashi sayuogo, ta pai
ashi.

"Tangbo alimai India nunger
tashi metetogo. India-i alizüng
ayubaji atangji atonger ta
asenoki melung lemteta
kümogo," ta pai ashi.

Operation Sindoor mapang
nung India nung yangluba
BrahMos supersonic cruise
missiles ajanga Pakistan nunger
air base aika raksaja liasü.

"Lucknow ya kü
parliamentary constituency ka
dang masü saka iba ya kü tanela

nung lir. Tanübo iba yimti ya
technology aser industry yimti
ka kümogo," ta pai ashi.

Kasa sentong nung
jembidang Uttar Pradesh Chief
Minister Yogi Adityanath-i, iba
mapang ya Uttar Pradesh
atema nüma atangtsü mapang
ka lir aser Ato kilonser
mangdang 'Make in India'
asadangtsü mapang ka lir, ta
ashi.

Yogi-isa, "Defence Industrial
Corridor kübok Uttar Pradesh
ya defence manufacturing
tiyongtsü ka kümdar. Iba atema
tatishitsü tajungtibaji BrahMos
unit ya lir," ta ashi.

"BrahMos ama missile
ajanga India nunger security
nüngdak periba dang masü saka
alima nung India den
tesendaktep junga aliba
linüktem-a tongzüktsü," ta Yogi-
i ashi.

Iba sentong nungji Uttar
Pradesh Deputy Chief Minister
Brajesh Pathak aser Minister
Nand Gopal Gupta Nandi na
densema tongti ketdangsertem
aika liasü.

BrahMos missiles agi Pakistan tesem ajak atongtsü: Rajnath Singh

Nai onok toktsür aoba sülen, onok mulung kanga azüngmeyaka lir.
Tia ajak nung nai onok nungita aruogo. Joko, na onok nungi piladoker,

asenok külemi Mayangba'er kibong ta ser lia aruba to
temenungratsü otsüang ka kümogo.

Onok temulung ayanger, ajisüaka onoki nü taküm aser
nai junga litetba anogotem mamai akhümtsübua bilemtettsü.

Nü temeimji teti onok asoshi tesangwa aser tanü temulung zürep tia
nung aliba ya anisüngzük angudak asütsü.

Nai yanglua toktsüba onok taküm jenjang meraksatettsü aser mapang süitema
aodang tashi taitba aser sentiba akümtsü. Aen talang nungi anibelemer arudanga
nai onok dang temeim sayua ajurutepba anogotem onok mulung nung teti alitsü.

Ibai asenok teti asoshi pilar masü; Kenpiga lir asenok ajuruteptsü.
Nü tanela teti tatem maka tesünep nung anisüngzükangma !

Kotakeri Tenyar tajung ka Ajangzüktetogo.
ONOK MANGYIM JASHI NUNG ALIDANG YARITEPERTEM

AJAK DANG ONOKI KANGA PELAR.
NENOK TEMEIM ASER TEYARI TULU ASOSHI ONOK TEMULUNG

 AJUNGA  AGI PELABA NENOK DEN LEMSATEPER.
TULUSANG TSüNGREMI NENOK AJAK MOAJANGMA.

Temeim ,
Mongshi, Sanen, Aokum

aser Kinungertem.

New Delhi, October 18
(Agencies): Mozambique
kübok Beira port anasa rong ka
meküpba lendong nung India
nunger asem asü aser pongu
samaogo, ta Honibarnü
Mozambique nung aliba Indian
High Commission-i
metetdaktsü.

Hokolbarnü rong nung mapa
inyakertem tanker kati anir
aoba mapang nung iba lendong
ya atalok. Iba rong nungji India
nunger 14 liasü.

High Commission-isa, iba
lendong nungjagi nisung
pongubo kümzük aser parnok
rongnung kabo Beira nung aliba
hospital nung treatment agidar,
ta metetdaktsü.

Indian High Commission-i
local ketdangsertem aser
maritime agencies den yaritepa
samaba India nunger ponguji
maneni bushidar.

Indian High Commission-i
sangdong ka ajanga, "Beira port
anasa tia makai rong lendong
ajurua India nunger asem
densema nisung aika asüba
atema onoki mangyim jashi
lemsateper. Onoki takoksa
anguba kibongtem den maneni
tongtepratepdar aser akokba
tashi yaritepdar," ta metetdaktsü.

New Delhi, October 18
(Agencies): Tesüiba anogo
asem tsüngda Chhattisgarh
nung Maoists 210-i surrender
süa sepai ketdangsertem nem
prangpong 153 bendanga
agütsüogo.

Jagdalpur nung surrender
asüba sentong nungji chief
minister Vishnu Deo Sai-a
aden.

Maoists telungpurtem jagi
sepai ketdangsertem nem AK-
47 prangpong 19, self-loading
rifles 17, Insas rifle 23, Insas
light machine gun ka, .303 rifles
26, carbine pezü aser barrel
grenade launchers 14 densema
prangpong ajak senteper 153
agütsü.

Surrender  asürtem
rongnung central committee
member  Rupesh, regional
committee member  Ratan
Elam aser Dandakaranya
special zonal committee nung
members- Rajman Mandavi,
Ranita , Raju Salam aser
Dhannu Vetti nunger densema
liasü.

Brihostibarnü Union home
minister Amit Shah-i, tesüiba
anogo ana tsüngda
Chhatt isgarh aser
Maharashtra na nungi Maoists
258-i surrender  süogo, ta
metetdakja liasü.

Amit Shah-i mapang shia,
India sorkari 2026 küm March
31 anogo tashi nungbo Maoists
telungpurtem meshimeshia
samatsütsü, ta jembir.

New Delhi, October 18
(Agencies): India nunger
diamond shishilembar Mehul
Choksi, India-i anir aotsü atema
Antwerp nung aliba court kati
obendang agütsüogo.

Court-i, India-i mepishiba
nung ajemdaker Belgium nung
ketdangsertemi Choksi apubaji
tim dang, ta metetdaktsü.

Tamalen Ministry of Home
Affairs (MHA)-i Ministry of
Justice, Belgium aser Belgium
judicial dang Bank dak sendakba
ashikülak ken o ka nung India-i
Mehul Choksi bushir aser pa
Belgium nungi India-i anir ora
pa tepuokdak ayutsü, ta
metetdakja liasü.

Central Bureau of
Investigation (CBI)-i benokba
ken o nung ajemdaker Choksi
India-i anir arutsü atema
ketdangsertemi Belgium dang
mepishia liasü.

IPC kübok Arrla 120-B, 409,
420, 477A aser 201, iba denji
külemi Prevention of Corruption
Act (POCA), 1988 kübok tapet
Arrla aika nung ajemdaker
Choksi anema ken o benok.

Ministry of Home Affairs
(MHA)-i Choksi ji India-i anir
arutetra Mumbai nung aliba
Arthur Road Jail nung Barrack
No. 12 nung puoktsü, ta
metetdakja liasü.

Punjab National Bank
(PNB) nung sen crore 6,300
dak sendakba ashikülak ken o
nung India-i Choksi India-i anir
arutsü atema Belgium dang
mepishi.

CBI-i mepishiba nung
ajemdaker taküm April ita nung
pa Belgium nung pua liasü.

Chhattisgarh
nung Maoists

210-i surrender
asü; prangpong

153 agütsü

Mehul Choksi
India-i anir aotsü
Belgium Court-i

obendang agütsü

Mozambique nung rong
lendong nung India

nunger asem asü

Ochiji inyakdangtsüla

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

T ebang kija agi asenoki ochishia alitsü
ajungshitepba ya dang masü aser tebang
kija agi Tsüngrem dang amanger ta

nangzükba ya dang masü saka asenoki taküm
nung ochi aser tamangji mapa agi inyaka sayutsü
kanga nüngdaker. Aji oda, asenoki Tsüngrem
den ochishia aliba aser Pa dak amangbaji mapa
agi inyaka sayutsü atema tashi angatsü kanga
tongtibang lir. Tashi angaba agi asen den
Tsüngrem adenba tali jangjar aser Tsüngremi
asen taküm tila ajanga mapa tulu inyaker. Simon
Peter ya ango pua senzür ayanger ka dang liasü.
Pa mapa nung aküm maket aser pa dak ain mali,
saka pai tasür shia arudaktsü aser tsüngtsüker
jajadaktsü. Item ain aser tashi ajakji ochi dak
amanga inyakdangba ajanga aru. Laishiba nung
Luke tapu 5 nung ashir, kenü anogo tzüyim
tzüküm anasa Yisu Khrista dangi Tsüngrem o
angatsü asoshi pa anasa telok tuluka adenshi.
Item telok rongnungji taneptsü aginer jenti liasü
südi. Item jagi Pa dak kongshitsü nungtepa aru.
Idangji, tzüyim küm anasaji rong ana anena
liasü, anungji rong ana rongnungji Simon meyong
rongi Yisu ai. Simonji ango pur ka liasü. Parnokji
aonung piyong ango pua aniseta senzür, kecha
mapu tezü danger anisüngzükba mapang ka liasü
südi. Idangji, Yisui telokti dang sayutsüngitsü
tenzük. Yisu sayutsüngi temer külen Pai Simon
dang tzü tarokleni ir zütsük aontsü ashi. Iba
anogo nung Yisui telok dang kechi indang
sayutsüngi Laishiba nung shia mangur.
Ajisüaka, Pai tamang indang, tashi angatsü
indang aser Ochiba metettsü indang sayutsüngir
südi ta bilemer. Anungji, Yisui telok dangbo o
agidang sayutsüngi saka Simon dangbo mapa agi
inyakdangtsü asüngdang. Idangji, Simoni Yisui
sayutsüngiba o ajakto ochi asütsü ta amang,
anungji pai tashi angaa zütsükji ondaktsü.
Ashiko, Simoni pa zütsük nung mesemika ango
mountet tashibo ango paikaji aputsü tabo
meimlaka asütsü. Iba mapangjiang Simon asoshi
Tsüngrem ajuruba mapang ka liasü. Ango paikaji
puaka, item angoji pa magi, kechiyong item ajakji
toktsür pa Yisu nütsüng aküm aser tenünga
Peter melen. Peter nem moatsüba temoatsüji
ango dang nungi tuluba liasü. Yisui Peter nem
ango pudaktsübaji angoji masü saka pai ango
apuba amaji panü nung jagi Peteri Tsüngrem
ain agi nisung aputsü ta kuli agütsütsü
nükjidong liasü. Iba jagi Peter tasü ait aser
sayatenya tulu amshia Tsüngrem mapa inyak.
Asenokia Yisu lir tabo jangjaa alitsü akok. Paji
Kibuba ta asenokia amanga alitsüa akok. Pai
moatsüba temoatsü manung asenok lia alitsüa
akok. Aji oda, asenoki Yisu indang otsü aika
meteta alitsü akok, saka ochi o kaji, asenoki Pa
ain aser tashiji majangshi tashi aser ochi o ji
mapa küma meinyakdang tashi, asenoki
Tsüngrem nungi ain tashi aser temoatsü agizüka
tangar atema temoatsü, pei asoshi tajangzük
aser Tsüngrem atema tepelatsü asütsüsabo
meinyaktettsü. Asenok dak mapa tulu
inyaktettsüsa tashi tulu lir, saka asenoki Yisu
dak amanga meinyakdangba agi item tashiji ali-
mali memeteter. Aji oda, Yisu dak tashi alibaji
metettsü asoshi asenoki Pa dak amanga tashi
angatsüla. Yisui ashi angaba nung tashi tulu lir
ta Peteri metet. Aji oda, asenokia Yisui ashi anga
inyakra, ochiji metettsü aser iba tashi nung
asenokia Tsüngremi mulungba mapatem tashi
aser tasü itta inyaktettsü.

1. Tanü Arogo Nung Nisungtemi Kanga Tang Temelenshi Balaka
Ajurutagi (serious shift among the people).  YouTube nungi
arogopur tanela nung mesüba kisüng yagitangbo Tsüngremer
sentongtem ajakbo mataloktsütettsü amai bilemer. Asen
arogopurtemi iba tensa tasen ka ajurur aoba nung ochi,
temeshitetba aser Tsüngrem den tenangzüktepba bener jajatsü
kanga nungdaka kümogo. (Kolosi 4:4-6).

2. Tsüngrem Den Tezüngzüktepba (commitment) Tashi Itshia
Yanglutsü Nungtaker. Tsüngrem dentezüngzüktepba raksa
aoba ajanga Arogo meimer ajema akümer amai angur, sentepi
arutsü jangraba tamangertem ajema akümba ajangshir, ter
shilem aser temeranger tenla agütsür ajema akümba
reprangteter. Tatsüka lirbo Arogo nung sannükertema tanela
sama alibapur asoshi temulung ronga bilemba samatsü amai
angur. Pulpit ministry-jia routine ka amai dang oya angur.
Laishiba nung reprangtangra Elijah taküm nunga Tsüngrem
mapa menyaknüi tezü atangba ajuru, aser temulung shirangba
ajurushi. Tsüngrem tenzüker aikadi Elijah-i ajuruba ama
ajurutsü, na tanela nung tashi ita tenzüktsü asoshi Tsüngrem
ola angashitsü merangang (1 Chubatem 19).

3. Tang Yongi Kanga Mekümdangra, Arogo Nung Nisungtemi
Pei Teinyaktsü Meinyagi Senzüka Yutsütsü: Arogo nunger
dak shirang ka ajurutar aser ibaji temenen mapa dang temenen
ta majaba shirang. Tejashitsü tulutibaji Arogo aika nung iba
tangatetba bener odagi. Memeshiba mapa nung Arogo aser
alima-na tebendang mesayuteti inyakba aser aoba angur. Arogo
nung tanelai mapa inyakba samaba aser nisung tashi aser
shisatsü kisüngi Arogo aniba angur. (Yohan 16:8 & Rom 14:5).

4. Tang Yongi Kanga Mekümdangra, Arogoi Alima Dang Taküm
Kuli Mesayutetdi Alima Den Külemi Meyokteper Aotsü Amai
Angur. Arogo guideline aser ministry-temji tanela anir aruba
ministry masütsü, saka alimar guideline aser mapa nung
aotsüsa yanglur oya angur. Arogo nunger liba liroji alima
sobaliba aser yimden den peta aser kasa yanglur oya angur.
Arogoji yimden aser lokti meshitaki aliba melenshija right
direction nung anitsü asoshi yutsü (1 Tim. 4). Alima nung
yimden aser lokti raksaba ajakji yanglushitsütsü aser züngsem
ajakji tanela nung nüji kümtaktsütsü Arogoji yutsü ta
mamatoktsüla. (T. Mapa 17:1-9).

5. Alima Nung Arogo, Yimden Aser Lokti Tentet Ajakji Tilala
Küma Lemsayonga Aotsü Aser Alima Nung Temeim Samatsü.
Asenoki yimla aliba telok aser nisungtemi telongjem aser
tesünep bener arutsütsü ta bilemba teloki; teyimlaji
mataloktsütsü mapang ka arudar.

6. Mekümdangra Arogo Tulutemji Samatsü. Arogo meren merena
yanglutetbaji Arogo nungertem jagi yangluba lir, bilemdangang,
Arogo nungertemji ka khen ka khen ta Arogo tilaji kümyonga
ora, Arogo tulubaji kechi akümtsü? Arogo nung mitkartem
kümkümshia aser saksalema ministry inyaktsü mapang tongja
tonga bener arutsüogo.

7. Arogoi Ochi Menangzüktetsü Mapang Ka Arudagi/Aruogo
(Arogoji Ochi Nung Mamendaktsü). Arogoi Tsüngremi
mulungba nungi pilatsü aser pei temeden bushia noktaktsü.
Tanü Arogo kar nungbo atalokba angur. Tsüngrem oji alima
liba liro aser inyaksangshi den lirumedema yanglushitsü aser
jembitsü. A. shin 14:12,"Nisung tsüngdang shitak mesükba
lemang ka lir, saka tatem nung ibaji tasüba". Amangbapurtem
tanela tenük aser tenarong lapoker reprangtsü aser angatsü
züngkümshia liang.

(Maneni asüng adok nung...)

TANÜ AROGO ASER ALIMA
~ Rev. Dr. N. Moa Imsong, Counsellor

(Iba ya DABA Tongtepratep Adok 156, January - July 2024 nung adokba ocet tazüngertem
ajangzükdaktsütsü bilema adoktsür).

ANOGO ABEN TSÜNGREM DEN

KHRISTA NUNG TAKÜM TASEN
"Anungji nisung kar Khrista dak lira, paji
tasen poktetba, tejenbaji süiogo, ajiang
tasenbaji aruoge" ~ 2 Korint 5:17

Pauli iba lai tekong nung ashir, shiba
taküm nung Khrista agizüka lir parnok
dangji tasen poktetba taküm tejenba taküm
Yamaji libaliro ajak nungi pilaa temeshiba
taküm alitsü merangertem ta ashiba angur.
Yohan 14:6 nungji asenoki yamai kuli agúja
angur, Khristaji asen lemang, ochi aser
taküm lir.

Asen taküm kechi ama temenen ka nung
asonga lidir liaka Khrista temeim aser taochi
item temenen ajak dang nungi tuluba lir.
Shirnoki ajemalua tashi mait ajak bener
sarasadema Pa dangi arudir Pai asen
temenen ajak toker taküm tasen ka
agütsütsü teti mulunga lir ta shia angur.

Khrista nem asen taküm rangben
bendanga agütsüba ajanga dang asen tai
temenen leper ama teshinem menema aliba
ajak nungi nüji kümdaktsütsü aser tanela
nung tasen poktetba ain agüja kotak yimli
chirtem kümdaktsür ta kuli sayur. Arung,
anogoshia Khrista den tasen poktetba dangi
asen mera meradi.

IS kiralongrartemi raksatsüba Tenla ki ana tanaben lapokogo

October 18, 2025: Iraq nung
Islamic State (IS) kiralongrartem
merenba mapang nung Iraq
nung yimti tulutibatem rongnung
tanabuba, Mosul nung parnoki
Tenla ki tejentiba ana- Saint
Thomas aser Al-Tahira Tenla ki
na raksaja liasü, ajisüaka küm
aika lir Tenla ki anaji yanglushiba
sülen October 15-16 anogotem
nung tanaben meshiteta
lapokogo.

Tenla ki ana tanaben
meshiteta lapokba sentong
nungji tamangertem aika aden.

Saint Thomas Syriac
Orthodox Tenla ki ya Aso
7buba mapang nung asü aser
Al-Tahira Tenla ki ya Aso
18buba mapang nung asü. 2018
küm United Nations
Educational, Scientific and
Cultural Organization
(UNESCO) aser Iraq
ketdangser temi tenzükba
"Revive the Spirit of Mosul"
mapatong kübok 2023 küm
nungi tenzüka Tenla ki
anaprongla süshia liasü.

Syriac Catholic Diocese of

Mosul nung Archbishop, Mar
Benedict, Younan Hanno-i,
"Item Tenla ki ya lung agi
asüba kiojen dang masü, saka
iba nung ya Khristan yimsü
indang puti otsü aser iba linük,
Nineveh Province nung
Khristantem tera-ayangba otsü
lir," ta metetdaktsü.

Mosul ya Iraq nung yimti
tulutibatem rongnung tanabuba
lir. 2014 küm Islamic State
kiralongrartemi iba yimti
amokbanga liasü, ajisüaka 2017
küm Iraq sepaitemi iba yimti
nungi kiralongrartem
atsüngdoka liasü.

Nineveh Antiquities &
Heritage Inspectorate Director,
Ruwaid Muwaffaq-i, "Item
Tenla kitem ya Mosul yimti
indang maitsütem lir, kechiyong
item Tenla ki a janga ajak
tesünep nung alitsü aser Mosul
nung nübur ajak adianu ama
alitsü ajungshir," ta ashi.

2014 küm IS teloki northern
Iraq amokbangba mapang nung
parnoki Mosul yimti ya parnok
atema yimtiba (capital) asütsü,

ta sangdonga liasü.
Iba mapang nungji parnoki

Khristantem tekülem ki dang
masü saka Yazidis nunger
densema nütsüng ajema alirtem
indang tekülem kitem raksatsü
aser tamangertem aika jenshia
liasü.

2017 küm IS atsüngdokba
sülen Khristantem meyipa
aruba mapang nungbo Tenla
kitem aser parnok meyong
kiojen ajak raksatsür liasü.

Iraq Chaldean Arogo nung
tongti, Patriarch Louis Raphaël
Sako-i, "Item Tenla ki ya onok
tera-ayangdak aser puti otsü lir,"
ta ashi.

Islamic State-i Syriac
Orthodox Church Tenla ki ya
jail amai amshia liasü.

Iba Tenla ki yanglushiba
telok Franco-Iraqi team nungi
Fadi-i, "Item Tenla ki tanaben
lapokba ya teimla temaitsü lir.
Iba ya ajanga bendanglen aliba
Khristantem dang, tangbo yangi
tensa junga lir, anungji meyipa
arutsüla  ta osang ka
sangoktsütsü," ta metetdaktsü.

October 18, 2025: 2022 küm
nung ang tenzükba
denomination Global
Methodist Church (GMC)
nung züngsem Arogo 6,000
dak tali kümogo.

Tawa GMC-i parnok
indang official Facebook
page ajanga, "Temeshi
sabang 6,000 nungi Yisu
Khrista osangtajung proker
aser temeshi sabang 6,000
nung temelungjang
melenshir," ta metetdaktsü.

GMC-isa tamangertem
dang, "Onoki maneni
Arogotem agizükba aser
Arogo tasen tenzüktsüba
mapang nung onok asoshi
sarasademjang," ta
metetdaktsü.

United Methodist Church
(UMC) nung Lai
tesayubatem aser atsüapong
dak sendakba nung
tangatetba balala adokba
ajanga küm aika telemsa
adokba sülen 2022 küm May
1 nü GMC ya official süa
tenteta liasü.

Akhidang nungi aliba
Khristan tangatetba wazüka
ayutsü, talisa Laishiba tashi
aser kiyimba dak sendakba
nung akhidang nungi aliba
Arogo tesayubatem wazüka
maneni benshitsü nükjidong
nung lenirtemi UMC toktsür
Global Methodist Church
tenteta liasü.

UMC nung kasa
atsüapong kiyimtsü atema
melatsü dak sendakba nung
tangatetba balala aliba

ajanga küm aika lenirtem
rongnung telemsa tulu
adoka liasü.

2022 küm March ita tashi
nungbo lenirtemi Global
Methodist Church tentettsü
atema telemtetba agi aser
UMC toktsür May ita nung
GMC tenteta liasü.

GMC tentetba sülen ita
ishika tsüngda UMC nung
aliba Arogo aikati GMC
nung aden.

2024 küm January ita
tashi nungbo GMC nung
züngsem Arogo 4,200 aküm;
Arogo meyirjang aikati
GMC nung aden aser
Arogotemji teimbaka UMC
toktsür GMC nung
adenertem liasü, ta GMC
Transitional Connectional
Officer, Keith Boyette-i
metetdaktsü.

Osangbener den
jembidang pai, "GMC nung
aliba Arogotemji teimbaka
UMC nungi aruba
Arogotem lir. Iba dak alia
onoki Arogo tasen aika
tentettsür," ta metetdakja
liasü.

Global Methodist Church
indang mission ji chichia
külemertem, meimertem
aser tasü itta kulisürtem Yisu
nütsüng kümdaktsütsü
atema lir.

GMC-i Laishiba nung
ajemdaker temeshi taküm
alitsü ajungshir, Tanela
Temeshii mapa inyakba aser
ajak atema Tsüngrem taochi
kasa aliba tesayuba agütsür.

October 15, 2025 nü Mosul yimti nung Saint Thomas Tenla ki semzükba sentong nung
tangokba noksa nung angur. 2014 küm IS kiralongrartemi iba Tenla ki raksatsüba sülen 2023
küm nungi iba Tenla ki tanaben sushia liasü.

Global Methodist Church (GMC)
nung züngsem Arogo 6,000 jungogo

October 18, 2025:
Chhattisgarh state sorkari state
nung anti conversion ozüng
tesashiba benoktsü atema draft
ka renemogo, ta International
Christian Concern-i
metetdaktsü.

Anti-conversion ozüng
nung Arr la  tasen aika
bedenloker aser item rongnung
'healing crusades' nokdangtsü
densema lir.

Anti conversion ozüng draft
tasenba ya linük nung anti-
conversion ozüng tesashitiba
asütsü, ta Chhattisgarh deputy
chief minister, Vijay Sharma-i
metetdaktsü.

Sharma-i home ministry
portfolio-a repsema abener.

October 13, 2025 nü
osangbenertem den jembidang
pai, healing crusades ya ajanga
osang tai proker, anungji state
nung iba ya nokdangtsü, aser
kangshia tamangba yimsü
meyipdaktsürtem nem

temerenshi tulu agütsütsü, ta
metetdaktsü.

Tang anti conversion ozüng
yanglushia benokba ya ajanga
tanga state temi tatishitsü agitsü,
aser tamangba yimsü meyiptsüji
temela masütsü mesüra
tamakoktsü asütsü, ta paisa
metetdaktsü.

Chhattisgarh nungbo 1968
küm nungi anti-conversion ozüng
liasü aser tang BJP sorkari iba
ozüng tesashiba akümtsü atema
mapang shia yanglushir.

Asükwa mongpu assembly
senden nung sorkari draft ozüng
tasenbaji bill ka ama benoktsü,
aser ibaji agizükra Chhattisgarh
Angh-i sign asüba sülen ozüng
akümtsü.

Osang angazükba agi,
Sharma leniba nung senden 52
ben mena iba ozüng tasenba ya
yanglushia liasü. Draft ozüng
nung tongtibang onük 17
densema lir.

Ozüng tasenba kübok sorkar

inyakyim majangibo tamangba
yimsü meyiptsü memelatsü, aser
yimsü meyiptsüpurtemi anogo
60 jelia sorkar nem osang
metetdaktsütsüla.

Tawa State Chief Minister
Vishnudev Sai-i district
administrators aser SPs
(superintendent of police) den
senden ka mena state nung
yimsü meyipdaktsüba aser
healing crusades agiba indang
metetdaktsü aser draft ozüng
tasenbajia metetdakja liasü.

Sorkari ashiba agi, state nung
tribal nütsüng aika aliba district
asem- Bastar, Jashpur aser
Raigarh districts nung kangshia
yimsü meyipdaktsüba kanga
bulua ataloker.

India kübok state aika nung
anti conversion ozüng benokba
anema meimchir temeden
atema inyakba teloktem aser
Christian advocacy
organizations-i Supreme Court
nung ken o aika benoka lir.

Chhattisgarh nung 'Healing Crusades' anema ozüng ka benoktsü

OLONG PAITEP   # 7302 TELANGZÜBA

OLONG  PAITEP # 7304

AO OSHI ANGAZÜKDAK:
TANÜ ANGAZÜKTSÜBA OJANG

Toksa
(v) teben agi süngzü tatsütsü küma raktangba ( break rope into
pieces by hand)
* Nashi süngzü toksar süngbong alena ayu.
Tokshi
(v) tesem aika nung endoka ao (dropping)
* Chiyongtsü kanga tokshiba agi meperi aküm.

NAI-A YA METETTER

Guwahati, October 18, 2025
(Agencies): Congress lennir
Rahul Gandhi-i asür Zubeen
Garg nem tetushi agütsüba
pelaa agizüker ta Assam Chief
Minister Himanta Biswa
Sarma-i ashi.

"Garg sür anogo 28 sülen
Rahul-i Assam semdangi aru.
Bharat Ratna Dr Bhupen
Hazarika indang mang Judge's
Field nung anogo asemnü
ayudang Congress tongti lennir
shinga maru aser iba ya ni
Congress nung alidang asüji onok
kanga mepela" ta Sarma-i ashi.

Menur süaka Rahul aruba
atema pelar. Asenoki kanga
meimba artist nem tetushi
agütsüi aruji ni pa Assam-i
pelashishia agizüker, ta paisa
ashi.

Singapore sorkari India dang
social media nung par
ketdangsürtem nem timtem
agütsüba shiogo ta CM Sarma-
isa ashi.

Assam nungeri Singapore
ketdangsürtem indang social
media accounts nung iba dak
sendakba osang mebenoktsü
atema mepishir. Singapore
Police-i October 21 nü Assam
Police den senden ka amentsü
jatepa lir ta paisa ashi.

Hokolbarnü Rahul Gandhi-i
Guwahati nung Garg'er ki
semdanga akhüm tetushi agütsü
aser ochishia bushisüngdangtsü
takhangba agütsü.

"Zubeen'er kinungertemi
ochi metetnür. Assam nung
alirtemi kechi atalok ibaji

metetnür" ta Rahul-i ashi.
Asür Zubeen ya Mount

Kanchenjunga ama liasü. Pa ya
ochishir, tashishitsü maket,
temulung tulu aser tobur tajung
nisung ka liasü. Pai takok tulu
nguaka ajemalua dang ali ta
Rahul-i ashi.

"Onoki Zubeen Garg meimer,
pa nem tetushi agütsünür saka
tamasa onoki ochishiba aser
temeten aginür. Singapore nung
kechi atalok ibaji Assam nung
alir ajaki metettsü tim aser
tekaraba nung iba osangji
agütsütsüla" ta Rahulz-isa ashi.

Rahul-i Zubeen tushiba pelaa agizüker: CM Himanta Sarma

TIPLEN

2. Auo nung chiyongtsü asenba - (7)

5. Mangyimba mapang - (5)

7. O tamendakdak - (4)

8. Pei dak malangba - (7)

10. Juli - (7)

12. Sen ayudak - (7)

14. Tenük agi ajitet - (4)

15. Tamajung aküm - (5)

16. Apuso - (7)

LANGTSÜNGLEN
1. Lenmang - (7)
2. Aor kidong ka tenüng - (6)
3. Tenarong maten - (6)
4. A _ _ _ g - (3)
6. Mopung apodoka

ola adokdaktsüba - (3)
9. Tongtipang tagitsü - (7)
10. Menungra bilem - (6)
11. Aiür - (6)
13. S _ _ _ k - (3)
14. T _ _ _ r - (3)

LANGTSÜNGLEN :
1. Sangken, 3. Liok, 4. Tejembinü,
5. Tekongnem, 7. Artsü, 9. Nangzük,
13. Asem.

TIPLEN :
2. Pila, 4. Takang, 6. Jungdak,
8. Kuk, 10. Meie, 11. Alen,  12. Iba,
14. Süngben, 15. Tzüküm,
16. Amen.

Shillong, October 18, 2025
(Agencies): Meghalaya
sorkari Shillong kübok tesem
47 nung CCTV cameras
enokba mapa tenzükogo. Iba
surveillance network ya Smart
City project kübok Integrated
Command and Control Centre
den sendakteptsü.

Chief Minister Conrad K.
Sangma unveiled the initiative
on Thursday following an
extensive meeting with
community stakeholders,
including representatives from
NGOs, faith-based
organisations, and Dorbar
Shnongs.

Chief Minister Conrad K.
Sangma-i NGOs, tamangba
yimsü dak sendakba teloktem
aser Dorbar Shnongs nungi
teshimtet nübotem den senden
ka amen.

"Onoki asen surveillance
infrastructure tashi itdaktsür
aser Shillong tajungba akümtsü
atema community-i shilem
agitsüla" ta pai ashi.

Mezüngbuba shilem nung
tesem 7 nung CCTV systems
enokogo aser taruba ita ana
tsüngda kiyong 40 nung
CCTVs enoktsü. Kiyong shia
nung sub-command centres
amenoktsü atema sentong lir.

Item centres ya local heads
(Rangbah Shnong) ajanga
reprangtettsü aser  central
command hub den
sendakteptsü.

Senden nung adenertemi
CM Conrad dang counselling
centres lapoktsü aser lanurtem
yaritsü atema trained
counselors ayutsü metetdaktsü.

CM Conrad-i nübortem
dang YouTube aser WhatsApp
ama sabang nung osang
tejangja  masübatem
meprokshitsü metetdaktsü.
Osang tai prokshiba ajanga
mepetmesü adoktsü akok ta
pai ashi.

Guwahati, October 18, 2025
(Agencies): Tezpur
University (TU) nung
ashishitep aketba Vice
Chancellor (VC), Shambhu
Nath Singh indang taoksatsü
osang kar temai adokogo.

Kaketshirtemi pa mapa
nungi anentsü takhangba agüja
lungkak aitba sülen VC
Shambhu Nath Singh ya
university campus nung malir.

Pai küm ana ser ita pungu
tsüngda 51 ben tashi yimti
balala sema senzüogo.

April 2023 aser September
2025 tsüngda Tezpur
University VC Singh ya anogo
388 tashi campus nung maliasü
aser iba ya ita 13 jungnüa lir.
Kasa mapang tsüngda pai
official visits 51 tema liasü.

Iba tetezü VC Singh-i ita ka
nung anogo 16 jungnüa campus
nung maliasü.  Pa mapang
talangtiba senzübaji anogo 22
atema liasü. Pai Delhi-i kanga
ao aser iba sülen Jaipur o
Guwahati-i ao.

Pai anogo aika mapai

maruba ajanga administrative
paralysis aser cr it ical
communication failure ajurua lir
ta Tezpur University (TU)
nung kaketshir tem aser
tesayurtemi ashir.

VC Singh hopta asem
atongtepa mapai maruba atema
October 8 nungi kaketshirtemi
lungkak aittsü tenzüka liasü.

VC Singh-i academic aser
administrative maparen
senzüka yutsür ta
kaketshirtemi pa dak tai
tongloktsür.

Meghalaya sorkari Shillong nung CCTV 47 enoktsü

Tezpur University VC-i küm 2 ser ita 5 nung anogo 388 sodi agi

Itanagar, October 18, 2025
(Agencies): Arunachal
Pradesh kübok Naharlagun
Police-i Rs 46 lakh investment
fraud tasa atonga inyaksang
Deepak Khatri puogo.

Iba ken o ya taila company
"FXSTOCK Corporation
Limited" den sendaktepa lir.

Khatr i-i 2023 nungi
Naharlagun nung ashikülak
aketba investment scheme
inyaka arur. Pai pa company
nung North East In-charge

aser core team member ka
shia nisungtem ashioktsü.

Khatri-i nisungtem dang
12% mesüra higher monthly
returns angutsü ta tiyazü shia
ashioktsü. Pai investor shia
dang registration aser account
activation atema Rs 29,200
meshia agi aser senji
refundable ta ashi.

Khatri-i nisung 500 tema
ashioktsü aser parnok nungi
Rs 46.27 lakh shi ashikülaka
agi.

Sub-Inspector B.P. Singh
lenisüba kübok police telok
kati Uttarakhand aser Delhi
nung ita ka tashi mita aruba
sülen October 13 nü Saket,
New Delhi nung pa apu.

Superintendent of Police,
ICR Naharlagun, Dr. Nyelam
Nega-i public dang ashikülak
aketba investment schemes
nungi jenbua alitsü aser
company o online platforms
jangjashir ang sen enoktsü
ayongzükogo.

Arunachal Police-i Rs 46 lakh ashioktsür ka apuNew York City nung aliba Grand Central Terminal ya
platforms teimtiba aliba railway station lir. Guinness World
Records ajanga "world's largest train station by number
of platforms" kuli agüja lir.

Grand Central Terminal ya Park Avenue aser 42nd
Street nung lir aser terminal nung platforms 44 ji
underground levels ana nung lir. Temaba level nung 41
tracks aser tsünglangba nung 26 lir aser iba ajanga train
movement aser passenger management tiptema dang
ketdangsüteter.

Iba terminal ya ali acre 48 nung yanglua lir aser
anogoshia trains 660 aser commuters 125,000 tashi senzür.

CM Himanta Sarma

Dhaka, Mongputeni/
October 18 (Agencies):
Honibarnü Bangladesh nung
Dhaka indang Hazrat Shahjalal
International Airport nung mi
tulu ka adok aser iba ajanga
ketdangsürtemi tayimtsü
senzüsenpong thitsütsüsa aküm.

Mi adokba ajanga Dhaka
airport-i aruba aser airport nungi
apusoba tayimtsü aika tangaleni
yok aser aika thija liasü.

Mi ya Honibarnü 2:15 ako
shi nung Dhaka airport nung khu
bendena ayuba tesem nung
adok, ta airport ketdangsürtemi

metetdaktsüba Dhaka Tribune-
i sangdonga liasü.

Mi adokba sülen Dhaka
airport-i aruba aser iba airport
nungi apusoa aoba tayimtsü
aika thitsüogo aser karbo tanga
airport temi yoka liasü. Airport
nung emergency unit den
Bangladesh Army aser air
force-i mi abentsü atema
jenjang agia liasü.

PTI-i lemsatepba video ka
nung, airport nung khu ayuba
tesem maneni arongba mapang
mokozü temelem agi airport
sübangba sayogo.

Dhaka airport cargo terminal nung mi adok
Beijing,  Mongputeni/
October 18 (Agencies):
China nung temaba jenjang
nung aliba ketdangsür ana aser
military ketdangsür tenet ruling
Communist Party aser military
nungi mintokogo. Parnok ya
ochi mashi inyakyim nung
sendaka alitsü ta bilemer, ta
linük Defence Ministry-i ashi.

China nung general tem
rongnung tanabuba jenjang
nung alisang He Weidong aser
navy admiral Miao Hua na
dena mintokogo. People's
Liberation Army yongtsü nung
ochi mashi inyakyimtem
raktoktsü merangba mapang
military ketdangsürtem aika
anema jenjang agia arudar aser
tang tesüsa tena den tanga
ketdangsür  tejentem ya
mintokogo.

General He mapa nungi
anentsüba ya 1966-1976
Cultural Revolution sülen tang
mezüngbuba Central Military
Commission nung tinyakdak
aliba commander ka aginba
asütsü.

Pa March ita nungi yimjak
nung mangur aser pa anema
bushisüngdangba ya China
nunger  ketdangsürtemi
mesangdongi liasü.

Ketdangsürtem mintokba
indang Honolbarnü
sangdongba nung, General He,
Admiral Miao aser  tanga
military ketdangsür tenet yagi
Party inyakyim anema
inyaksangshi aser parnok ya
senotsü ochi mashi ken o nung
sendaka alitsü ta temulung
melemi bilemer, ta shia lir.

Defence Ministry otongdar
Zhang Xiaogang-i sangdong ka

ajanga ashiba agi, parnoki
aibelen tulu menaogo aser iba
atema kanga sashia
merenshitsü. Paisa, parnok
aginba ya Party aser military
indang anticorruption campaign
nung takok tulu ka ta ashi.

Arishi küm 68 tain He
mintokba ya military dak dang
sendaka mali ta bilemer,
kechiyong taoba mapang
commander ya züngsem 24 agi
kümtetba Politburo nunga
densema lir.

Pa ya Central Military
Commission indang vice-
chairmen ana rongnung ka liasü
aser People's Liberation Army
nung commander  tem
rongnung tashi taittiba liasü. Pa
ya army indang  commander-
in-chief tir Xi Jinping den kanga
junga sendaktepa lir ta züngshia
liasü.

Admiral Miao ya June ita
commission nungi mintok aser
party inyakyim anema
inyaksangshiba asoshi
bushisüngdang tenzük.

Communist Party indang
Central Committee Beijing
nung pezübuba Plenum agitsü
anogo ishika dang lia item
ketdangsürtem mintokba
sangdongogo.

He aser Miao na den taoba
mapang PLA Political Work
Department  ketdangsür He
Hongjun, Central Military
Commission indang Joint
Operations Command Centre
Wang Xiubin, taoba Eastern
Theatre Command commander
Lin Xiangyang aser PLA Army
aser Navy indang taoba
mapang political commissars
ana densema liasü.

China-i military commander
tongtitem mintok

Kabul, Mongputeni/October
18 (Agencies): Ceasefire
benoker liaka Pakistan-i anüng
ajanga Afghanistan maka nisung
10 tashi tepsetba sülen linük ana
tsüngda arrtsü anogo ana
süngjema aliba raksatsüogo, ta
Afghan nunger ketdangsürtemi
metetdaktsü.

Arrtsü nung hopta ka shi
azütokshia raratepba sülen
ghonda 48 tashi ceasefire
benokba ajanga rara khen
atema anendakja liasü. Iba rara
nung linük anaprongla nung
civilian aser sepaitem aika
taküm samaogo.

"Pakistan-i ceasefire anema
inyaksangshia Paktika nung
tesem asem tashi nung
Hokolbarnü bomb
pokloktsüogo," ta Taliban
ketdangsür tejen kati AFP news
agency dang ashi. Paisa,
Afghanistan-i telangzüba
agütsütsü ta shiogo.

Lendong nung civilian ter
asü aser ano 12 yirua liasü ta
provincial hospital ketdangsür

kati AFP dang ashiba den,
asürtem rongung tanura ana
densema liasü ta shisem.

Item tesemtem amakba
sülen Afghan sorkar otongdar
kati ashiba agi, linük ana prongla
nungi ketdangsürtem Honibarnü
Doha nung ajurutepa sensak
asemtsü.

"Nangzükba ama tanü Doha
nung Pakistan den sensak
asemtsü," ta  Zabihullah
Mujahid-i ashi.

Minister of Defence Mullah
Muhammad Yaqoob-i anir
Afghan nunger lenirtemi Doha
nung iba senden nung shilem
agitsü.

Kasa mapang nung Pakistan
state TV sangdong ka ajanga
ashiba agi, Defence Minister
Khawaja Asif aser intelligence
tekolakba General Asim Malik
na Afghan Taliban den sensak
asemtsü atema Doha-iogo.

Honibarnü Afghanistan
Cricket Board-i ashiba agi, iba
tesem amakba mapang tangar
pongu den cricket asayar asem

iba tesem nung asayamung ka
asaya aliba mapang tepsetogo.

ACB-i ashiba agi, cricket
asayartem ya Paktika province
yimtiba Sharana nung friendly
cricket match ka asayaba sülen
kidangi meyipa arua aliba
mapang Urgun district nung
amak.

Parnokisa, taruba ita
Pakistan densema Tri-Nation
T20I Series ka asayatsü aliba
nung parnoki shilem magitsü, ta
shiogo.

Pakistan nung security
ketdangsür kati AFP dang
ashiba agi, parnoki Afghan
arrtsü kübok tesem balala nung
Hafiz Gul Bahadur telok maka
liasü. Iba telok ya Pakistan
Taliban (TTP) den sendaktepa
lir.

Islamabad-i ashiba agi, iba
telok yagi Federally
Administered Tribal Areas
district nung military camp ka
amak aser iba mapang Pakistani
paramilitary sepai tenet tepseta
liasü.

Ceasefire anema inyaksangshiba atema Afghanistan-i Pakistan aitsü

Bangladesh nunger
ktdangsürtemi tayimtsü
senzüsenpong ajak thitsüogo.
Kasa mapang nung Mumbai
aoba tayimtsü densema
tangaleni aoba tayimtsütem aika
tang taxiway nung atatepdar ta
osang ajanga metetdaktsü.

Osang ajangsa, Delhi nungi
Dhaka-i aoba Indigo tayimtsü
Kolkata-i yokogo, ta metetdaktsü.

Ajisüaka osang agütsüba
mapang tashi nung iba lendong
nung nisung taküm samaba
mesüra yiruba indang osangbo
kecha magütsü.

Dhaka airport cargo terminal nung mi adokba noksa nung angur

London, Mongputeni/
October 18 (Agencies):
British military-i ashiba,
Honibarnü Yemen anasa Gulf
of Aden nung rong ka missile
agi konshiba sülen mi adoka
liasü. Yemen nung amendaker
aliba Houthi telungpur telok
densema telok kati danga iba
rong amakba nangzüka mali, ta
Associated Press sangdong ka
ajanga metetdaktsü.

Osang ka ajanga ashiba agi,
iba rong nung mena alirtem rong
toktsütsü atema renemdar.

Brit ish military indang
United Kingdom Marit ime
Trade Operations center-i
ashiba agi, rong ya Aden nungi
anüdoklen km 210 shi pilar
aliba mapang missile agi
kongshi aser mi adoka liasü.

"Mejangjaba missile ka agi
rong ka dak kongshi aser iba
ajanga mi adoka liasü," ta
UKMTO-i ashiba AP sangdong
ka ajanga metetdaktsü.

" K e t d a n g ü r t e m i
bushisüngdangdar," ta kasa
sangdong ajanga metetdaktsü.

Maritime security firm
Ambrey-i ashiba agi, iba rong
ya Cameroon wako asongba
tanker ka liasü aser Sohar,
Oman nungi Djibouti-i oya
liasü. Parnokisa, rong nung
mena alirtem rong toktsütsü
atema renemdar aser search-
and-rescue operation ka
tenzükogo.

2023 küm October 7 nü
Gaza nung rara tenzükba sülen
Yemen nung amendaker aliba
Houthi teloki Israel nem Gaza
amakba anendaktsütsü atema
Temerem tzüyim nung rong
aika makogo. Ajisüaka Gaza
nung October 10 nü nungi
ceasefire benokba sülen iba
telok yagi rongtem amakba
khen danga nangzüka mali.

Houthi puri rong balala
amakba mapang nisung teku
tepsetogo aser  rong pezü
tzüyimi angemoka yokogo.

Houthi pur isa United
Nations amala teyari agütsüba
teloktem nung inyakertem aika
itangitertem ta shia puogo,
koba UN-i magizüki arudar.

Gulf of Aden nung rong ka
missile agi kongshi: British militaryAfghanistan aser Pakistan na rara tenzükba sülen Kandahar province kübok Spin Boldak district

nung gari raksar aliba ka ajanga Taliban security personnel tem süia aoba noksa nung angur.

"Tangar tia majungba nung nai kodanga  tepela."

B I L E M D A N G A N G

Mokokchung,Mongputeni/
October 18(TYO) : Tanü agi
Pungonübuba aser
tatembangbuba 27 Buba MDFA
Trophy League Matches
asayatem  Imkongmeren Sports
Complex Mokokchung nung
kanga takok ngua tembangogo
aser October 20 nü nungi
Quarter Finals asaya tenzüktsü.

Tanü League match 3 asaya
mezüngbuba 12:00 ako nungi
Sports Society Soyim  Vs. Team
Gilgal,tanabuba 1:30 ako nungi
Super Seniors FC  Vs.
Intermingle Club aser
tasembubaji 3:00 ako nungi
NU,Lumami  Vs.Doyang
Strikers MKG liasü.

Tanu mezüngbuba asaya
Sports Society Soyim  aser
Team Gilgal asaya nung asaya
tenzüker minute 14 buba nung
Team Gilgal telok nungi J.no-4
Merensang Pongen-i   goal-1
yok aser par telok takoklen süa
anisüngzükba mapang agi.

Telok ana tanaben ground-i
aiter asayaba mapang minute 44
buba nung Sports Society Soyim
telok nungi J.no-14 Moatemsü-
i goal-1 yokteta telok ana kasasa
akum saka ano minute 48 buba
nung Team Gilgal nungi J.no-3
Tongpang Jamir-i goal-1 yoktet
nung Team Gilgal-i iba asaya
goal 2-1 agi koka Quarter Finals
asayatsü jenjang tongtetogo.

Super Seniors FC  aser
Intermingle Club tena tanabuba
asaya nung Super Seniors FC
nungi J.no-21 Nythung-i minute
51 buba nung goal-1 yok aser
ano kasa telok nungisa minute
66 buba nung j.no-7
Temjenmeren-ia goal-1 yokteta
iba goal-2 jagi Intemingle club
kokteta Quarter Finals asayatsü
maongka ngutetogo.

Tasembuba asaya
NU,Lumami  aser Doyang
Strikers MKG asaya nung asaya
tenzüker minute 6 nung
NU,Lumami nungi J.no-14
Ngilei-i goal-1 yoktet saka
minute 11 buba nung Doyang
Strikers MKG  nungi J.no-11
Yami-i goal-1 yokteta telok ana
kasasa akum. Iba sülen ano
Yami-isa minute 15 buba nung
tanabuba  goal-1 yoktet aser ano
Doyang Strikers MKG  pur
telok nungisa  minute 34 buba
nung J.no-7 Eshong-ia goal-1
yokteta Doyang Strikers MKG
teloki goal 3-1 agi iba asaya
kokteta parnoka Quarter Finals
asayatsü maongka ngutetogo.

27 MDFA Trophy
20-10-2025  Quarter  Finals

Fixtures
Time  12:00 Noon  Onwards

!st Quarter Finals : Team Gilgal  Vs
Sports Society  Soyim

2nd Quarter  Finals : Doyang
Strikers FC  Vs  Sangpang Riju  SC

27 Buba MDFA Trophy pungonübuba anogo osang

Mongputeni/October 18,
2025 (Agencies): BWF Junior
World Championships nung
Honibarnü tetsür kija asaya
semifinal nung India tsür Tanvi
Sharma-i Liu Si Ya madak takok
ngua final tongtetogo.

Arishi küm 16 tain Sharma
yagi China tsürla ya 15-11, 15-
9 agi straight games nung koka
final tongtetogo.

Sharma ya final nung
Thailand tsü Anyapat
Phichitpreechasak den
asayatsü aser temaba jenjang
nung tembangtsü maongka lir.

Sharma-i Hokolbarnü
quarterfinal nung Japan tsür
Saki Matsumoto akokba sülen
India asoshi medal kabosa
angutsü jangjar liasü. Iba asaya
akokba sülen la ya küm 17 lir
BWF World Junior
Championships nung medal ka
anguba mezüngbuba India
nunger asayar aküm.

India tsürtem rongnung
tesüsa Saina Nehwal-i iba
asayamung nung medal ka ngur
liasü. Pai 2008 küm Pune nung
asayaba mapang gold medal
angu.

Saina-isa, 2006 küm silver
medal nguogo aser Aparna
Popat-ia 1996 küm silver medal
ka ngua liasü. India tsürtem

rongnungi tenati dang iba
asayamung nung medal ngur
liasü.

Arishi küm 16 tain Tanvi,
shiba taküm küm tetenzüklen
US Open Super 300 nung
tanabuba jenjang nung
tembanga liasü, lai quarterfinal
nung Matsumoto 13-15, 15-9,
15-10 agi akokba asaya nung
asaya junga metenzüktet, saka
temulungtetba tulu nung asaya-
a lai iba asaya koka liasü.

Tanvi-i asaya kanga tashi ita
tenzüka mezüngbuba game
nung la 10-6 agi tejakdang
aküm, saka unforced errors aika
menaba ajanga Matsumoto nem
mezüngbuba game ya 15-13 agi
kokdaktsü.

Tanabuba game nungbo
India tsürla yagi la asaya
tajungtiba azüokteta asaya aser
15-9 agi asaya koka kasasa
aküm.

Decider nung Matsumoto 7-
3 agi tejakdang liasü, saka
Tanvi-i asendenshir kanga junga
asaya-a la 11-9 agi tejakdang
aküm aser iba sülen Matsumoto
nem point ka dang ngudaktsür
lai asaya 15-10 agi koka
semifinal-i ai aser India atema
iba asayamung nung
mezüngbuba medal angutsü
jangja kümdaktsü.

Tanvi Sharma Junior World
Championships finals-i iogo

Super Seniors FC  aser  Intermingle Club tsüngda   asayaba
mapang tangokba noksa nungji angur.

Mokokchung, October 17
(TYO): 18 buba Imchaba
Master Nagaland Open
Volleyball Tournament 2025 tan
October ita 21-24 anogo pezü
nü yangi Multi-Purpose Indoor
Stadium, Mokokchung nung
asayaa amungtsü sentong
renema lir. Taküm iba
asayamung nung Nagaland
tesem balala nungi telok 14-i
shilem agitsü, ta Mokokchung
District Volleyball Association
Media & Publicity Team ajanga
sangdong ka nung metetdaktsü.

Shilem agitsüpurji Kohima,
Tuensang, Zunheboto aser host
Mokokchung district-tem nungi
lir. Iba asayamung dak sentakba
nung 17th October nü MDVA
kimen kidang Fixture Draw
süogo. Pool A nung - defending
champion MH-10 Kohima,
Chienino Brothers Kiruphema
(A), Longsa Sporting Club
Mokokchung aser Shikaho
Memorial Club (SMC) Akuluto
nungertem lir.

Pool B nung - Evergreen
Club (EGC) Ungma, Southern
Angami Sports Association
(SASA) Kohima aser Yajang
‘C’. Pool C nung - Chienino
Brothers Kiruphema (B), Fly
High Tuensang, aser Yisemyong

Volleyball Association lir. Pool
D nung - Changtongya
Volleyball Association (CVA),
United Changki, Spadroon Club
Chungtia aser Yang’s Brothers
ta alitsü.

Taküm iba asayamung shir
teloki bendir champion nem
tanga senpet den sen 100000/-
(one lakh), tanabuba jenjang
nem 70,000/- (seventy
thousand), tasembuba nem
30,000/- (thirty thousand) aser
pezübuba nem 20,000/- (twenty
thousand) senpettsütsü. Iba den
nija senpet - Best Spiker, Best
Setter aser Player of the
tournament ta shima parnok
ajak nem sen meyi pungu-ngu
(5000/- each) senpettsütsü.
Tournament dak sentakba nung
kari danga tayonger den
jembinüra iba mobile number
“9612938723” ajanga
tongteprateptettsü.

Oct 21 nungi 18th Imchaba Master
Open Volleyball Tournament asayatsü

Nagaland United SC-i 25th NSF Martyrs' Memorial Trophy kokogo

Kohima, Mongputeni/
October 18 (TYO):
Honibarnü 25buba NSF
Martyrs' Memorial Trophy
Nagaland United Sports Club-i
kokogo. Iba asayamung ya
Naga Students' Federation
(NSF) aser Angami Students'
Union (ASU) nati ayongzüka
Indira Gandhi Stadium Kohima
nung kanga takok ngua
asayaogo.

Final nung Nagaland Super
League runners up Nagaland
United SC-i goal 3-1 agi
Chedema Village Youth
Organisation (CYVO) ayong
ayonga koka liasü.

Asaya nung mezüngbuba
goal ya Nagaland United atema
Arap-i minute 9buba nung
idaktsü. Asaya ya parnoki
maneni amokbanger asayar
aser minute 29buba nung Joel-i
tanabuba goal idakja liasü.

Asaya tanabuba shilema
Nagaland United-isa
amokbanger asaya aser
Manton-i minute 48buba nung
par team atema tasembuba goal
idakja liasü.

CVYO-i parnok opponent
nongshia masayatet, saka
opponent defender Zidan-i
minute 81buba nung own goal
ka idaktsüba ajanga parnoka
goal tazüngla nungbosa asaya
metembang.

Iba asayamung akokba sülen
Nagaland United SC nem senpet
sen lakh 5 den kuli kaket, medal
aser running trophy agütsüogo
aser runners-up CVYO nem sen
lakh 3 den medal aser kuli kaket
agütsüogo.

Advisor for Youth
Resources & Sports S. Keoshu
Yimkhiung-i, takoker nem
sempet agütsü aser Advisor to
Chief Minister & general
secretary Nagaland Olympic
Association Abu Metha-i
runners-up team nem sempet
agüja liasü.

Jurila sempet agizükertem:
Player of the Tournament;

kuli kaket den two wheeler -
Sanathoi Metei (12) Nagaland
United SC.

Best Custodian (Golden
Glove); kuli kaket & Rs 25,000
- Sanaton Singh, Nagaland

United SC.
Best Defender; kuli kaket &

Rs 25,000 - Hemping (4),
Nagaland United SC.

Best Midfielder; kuli kaket
& Rs 25,000 - Manglienboi
Neihsial (80), Chedema VYO.

Top Scorer (Golden Boot);
kuli kaket & Rs 25,000 -
Thokchom Adison Singh (17),
Mez & Co for 10 goals.

Fair play award; kuli kaket
& Rs 25,000 - Tangkhul
Katamnao Saklong.

Most promising player (U-
20); kuli kaket & Rs 25,000 -
Suziilo Mao, Mao Students'
Union.

Best Coach; kuli kaket &
10,000 - Khogen
Singh,Nagaland United SC.

Best Referee; kuli kaket &
10,000 - Thumli Joyshing
Monsang.

Jurila sempet tem ya Angami
Public Organisation tir Thejao
Vihienuo-i agüja liasü.

Kasa mapang nung
asayamung shibangba sentong
nung Deputy Chief Minister T
R Zeliang alakteta jaoker liasü.

